
A kendu, D landu 

HIZKUNTZ EREDUAK ETA HIZKUNTZ ESKUBIDEAK. A ereduak desagertu egin behar duela eta D ereduaren inguruan gogoeta eta azterketa egin behar dela esan dute zenbait adituk 

JAKES GOIKOETXEA - DONOSTIA 

A ereduak desagertu egin behar du Araba, Bizkai eta Gipuzkoako hezkuntza sistematik. Hori azpimarratu zuten Hizkuntz Eskubideen Behatokiak antolatutako Hizkuntz eskubideak hezkuntzan sinposioaren atzoko mahai-inguruan, Donostian. Horixe esan zuten Lontxo Oihartzabal EAEko Eskola Kontseiluko lehendakariak eta Felix Etxeberria eta Iñigo Urrutia Euskal Herriko Unibertsitateko irakasleek. 

Iñigo Urrutiaren esanetan, bi gogoeta egin behar dira hizkuntz ereduen sistemaren inguruan: alde batetik, ea hizkuntz eskubideak betetzen dituen eta, bestetik, ea integrazio printzipioa errespetatzen duen.Hizkuntzari dagokionez, eredu bakarraren aldeko apustua egin zuen Urrutiak: «Gaur egungoak ez ditu gutxieneko gaitasunak bermatzen. Ereduen sistemak egin du bere bidea eta baliagarria izan da; baina bere mugak eta arriskuak ditu».Hizkuntz ereduen araberako ikasleen banaketa ikuspuntu juridikotik ez dela zuzena gehitu zuen, «berdintasun printzipioa urratzen baitu»: «Hizkuntz ereduek ezberdintasunak sortzen dituzte», gehitu zuen.Baina zer egin daiteke hizkuntz ereduen sistema aldatzeko? Lontxo Oihartzabalek D ereduak «sekulako jorraketa» behar duela azpimarratu zuen: «Euskararen plangintza bat egin behar da D ereduan». D eredu ezberdinen aukera ere aipatu zuen, «ez baita berdina leku batean edo beste batean irakastea». Oihartzabalen esanetan, glotodidaktika lan asko dago egiteko. 

Lege aldaketaren aukera 

Iñigo Urrutiak lege aldaketa lortu behar dela nabarmendu zuen; baina bide horrek dituen hainbat zailtasun ere zerrendatu zituen: egoera politikoa (Batasunaren legez kanporatzea, Eusko Legebiltzarreko indar banaketa), A eredutik kanpo irakasteko prestatuta ez dauden irakasleen presioa, sindikatuena... 

Oihartzabalek etsipenez hitz egin zuen euskararik ez dakiten irakasleei buruz: «Irakasle horiek ezin dira birziklatu». Badu itxaropen bat, ordea: «Datozen hamar urteetan jubilatuko dira Araba, Bizkai eta Gipuzkoako hezkuntza sistema publikoko irakasle asko, horien artean sistema berri bat abian jartzea oztopatzen dutenak».Carme Forcadell Kataluniako Observatori de la Llengua (Hizkuntzaren Behatokia) erakundeko zuzendariaren esanetan, Kataluniako hezkuntza sisteman katalana ikasteko ereduek aurkia eta ifrentzua dituzte. Aurkia: «16 urteko ikasle guztiek ezagutzen dutela katalana». Ifrentzua: «Guztiak ez direla katalana erabiltzeko gai». «Uste genuen ezagutzak erabilera ekarriko zuela, baina ez da horrela gertatu», esan zuen Forcadellek. Zergatik? «Besteak beste, hizkuntza ez baita ikastetxean bakarrik ikasten eta lantzen. Hamar urte arte erabiltzen dute katalana, baina bigarren hezkuntzan etxeko hizkuntzara bueltatzen dira gazteak».Oihartzabalek ikastetxeetatik kanpo egin beharreko lanari buruzko bi gogoeta egin zituen. Lehena, gurasoei buruzkoa: «Gurasoak konprometitzen al dira seme-alabentzat aukeratzen dituzten hizkuntz ereduekin?», galdetu zuen. Bigarrena ikastetxeen mugei buruzkoa: «Eskolari uzten zaio euskalduntzearen ardura eta asko egiten du, baina ezin du guztia egin. Gizartearen jarrera apaldu egin da». 


 A eredua desagertzeko arrazoiak 

Felix Etxeberria EHUko irakasleak A eredua kentzeko hamaika arrazoi eman zituen: 

Hizkuntz ereduen garapena: «20 urtean A ereduko ikasleak %30 izatetik %8 izatera pasatu dira Araban, Bizkaian eta Gipuzkoan. Hiru edo bost urte barru desagertuko da. Gizarteak, familiek, badakite zein eredutan ikasten den euskara». 

Pedagogikoak: «Ama hizkuntzan ikasi behar dela dioen printzipioa aintzat hartu arren, hizkuntzen irakaskuntzan beste faktore batzuk ere badaude: ingurua, metodologia, familia... Ikasle askok, ama hizkuntza beste bat duten arren, euskara ondo ikasi dute». 

Materiala: «70eko hamarkadan ez bezala, euskara eta euskaraz ikasteko material ugari dago. Egoera erabat aldatu da». 

Kanpoko esperientziak: «Gaur egun ezagutzen ditugu. Eredu tradizionalari indarra kenduz, Katalunia eta Kanadako ereduetan etxeko hizkuntzaren inbertsio modeloa arrakastatsua izan dela ikusi da». 

Irakasleen prestakuntza: «Euskaldunak dira ikastetxe publikoetako irakasleen %80». 

Politikoak: «'A eredua mantentzearen aldeko alderdi politikoek' populazioaren %40 ordezkatzen dute, baina EAEko biztanleen %8k bakarrik hautatzen du A eredua. Badirudi ez dela hizkuntzari buruzko eztabaida, politikoa baizik». 

Ikerketa: «Proportzioan, inon baino gehiago ditugu: 50 inguru azken 30 urteetan. Badakigu euskara nola ikasten den ondoen. Badakigu D ereduko ikasleek gainerako gaiak besteek bezain ongi ikasten dituztela ere. Baita A ereduan ez dela euskara ikasten ere». 

Giza zatiketa: «Erdiko mailetan bi eredu izateak bi mentalitate, bi komunitate sortzen ditu: euskaldunak eta erdaldunak». 

Etorkinen marjinazioa: «A eredua, leku askotan, giza talde marjinalak (etorkinak eta arazo sozioekonomikoak dituztenak) eskolatzeko aukera bihurtzen ari da. Ghettoa bihurtzen ari da». 

Ingeles goiztiarra: «Gero eta goizago irakasten da ingelesa. Ikasgai batzuk ikasteko tresna ere bada. Hori ingelesarekin egiten bada, nola ez da egingo ikasle erdaldunentzat euskararekin?». 

Hizkuntz eskubideak: «Hainbat legetan idatzita egon arren, oso gutxitan bete dira». 

